
思田賦

作者：陸倕　南朝齊

本作品收錄於《藝文類聚》

歲聿忽其云暮，庭草颯以萎黃。風飀飀以吹隙，燈黯黯而無光。獨輾轉而不寐，何增歎

而自傷。於是踟躕徙倚，顧景興懷。魂煢煢以至曙，綴予想於田萊。彼五畝其焉在，乃

爰洎乎江隈。出郭門而東騖，入漵浦而南迴。爾乃觀其水陸物產，原隰形便。林藪挺直，

丘陵帶面。臨九曲之迴江，對千里之平甸。風去蘋其已開，日登桑而先見。聽啁哳之寒

雞，弄差池之春鷰，臨場圃以築館，對欞軒而鑿池。集游泳於階下，引朝派於堂垂。瞻

巨石之前卻，玩激水之推移。雜青莎之靃靡，拂細柳之長枝。感風燭與石火，嗟民生其

如寄。苟有胸而無心，必行難而言易。幸少私而寡欲，兼絕仁以棄智。忽學步而學趾，

又追飛而厲翅。瞻鹿囿而竊高，仰疆臺而慕義。歷四時於遊水，馳三稔於申臂。望歸流

而載懷，情鬱悒其何寘。〈《藝文類聚》三十六。〉

此南北朝作品在全世界都属于公有领域，因为作者逝世已经超过100年，且作品于1931年

1月1日之前出版。

